
Visoki predstavnik poziva na
sveopštu podršku borbi protiv
korupcije
Visoki predstavnik, Volfgang Petritsch, pozvao je u utorak
građane  Bosne  i  Hercegovine  da  pruže  podršku  poštenim
sudijama,  političarima,  državnim  službenicima  i  policajcima
koji su već uključeni u borbu protiv prevare i korupcije.
Obraćajući  se  na  konferenciji  o  borbi  protiv  korupcije
organiziranoj  u  hotelu  Holiday  Inn  u  Sarajevu,  visoki
predstavnik  je  rekao  da  napori  u  borbi  protiv  korupcije,
kojima podstrek daje sveopšte ogorčenje građana, predstavlja
“suštinu dinamičnog građanskog društva koje može da se bori
protiv zloupotrebe položaja”.  On je dalje rekao da bi jedna
dobro organizirana kampanja koja ima za cilj iskorjenjivanje
korupcije, u kombinaciji sa jačanjem sudskog sistema, “sama po
sebi ojačala državu Bosnu i Hercegovinu i njen legitimitet”.

Drugu  konferenciju  o  borbi  protiv  korupcije  u  Bosni  i
Hercegovini organizirao je Odjel za borbu protiv korupcije pri
OHR-u.  Učesnicima  konferencije  su  se  također  obratili  i
ministar  vanjske  trgovine  i  ekonomskih  odnosa  Bosne  i
Hercegovine, Azra Hadžiahmetović i premijer Republike Srpske,
Mladen  Ivanić.   Svrha  konferencije  je  bila  da  se  izvrši
procjena pomaka do kojih se došlo od dana održavanja prve
konferencije  posvećene  borbi  protiv  korupcije,  koju  je  u
februaru 2000. godine organizirao OHR.

Visoki  predstavnik  je  konstatirao  da  korupcija,  koja
predstavlja problem u cijelom regionu, potiče od “nezdrave
interakcije  između  nestabilnih  država  koje  imaju  kratku
tradiciju  demokracije  i  nerazvijenih  građanskih  društava
oslabljenih  komunističkom  i  nacionalističkom  ideologijom
prošlosti”.   On  je  rekao  da  se  problemu  mora  pristupiti

promoviranjem  “legitimiteta  i  efikasnosti  države  i
uspostavljanjem dinamičnog građanskog društva”, te direktnom
borbom protiv korupcije u svim njenim oblicima.

“Korupcija  onemogućava  da  ova  zemlja  iskoristi  šansu  da
postane  održiva  i  normalna  država”,  rekao  je  visoki
predstavnik. “Korupcija sprečava razvoj ekonomije i provođenje
pravde. Korupcija povećava nezaposlenost i neefikasnost rada
službi  za  građane.  Korupcija  obeshrabruje  strane  ulagače.
Došlo je vrijeme da se lopovima onemogući bilo kakav dodir sa
financijama.   Moramo  uraditi  sve  što  je  u  našoj  moći  da
osiguramo da do ovoga dođe i to da do toga dođe ranije a ne
kasnije”.

Podsjećajući  da  je  Bosna  i  Hercegovina  potpisala
Građanskopravnu  i  krivičnopravnu  konvenciju  u  martu  2000.
godine,  što  predstavlja  sporazum  koji  obavezuje  evropske
zemlje da se pridruže zajedničkoj borbi protiv korupcije, on
je naglasio da je Parlamentarna skupština Bosne i Hercegovine
tek u januaru ove godine ratificirala ovu konvenciju. Bosna i
Hercegovina je također postala članica Grupe zemalja u borbi
protiv  korupcije,  ali  tek  treba  da  na  optimalan  način
iskoristi mehanizme kontrole koje joj stavlja na raspolaganje
članstvo u ovoj organizaciji.

Visoki  predstavnik  je  rekao  da  će  stvaranje  jedinstvenog
ekonomskog prostora u BiH pomoći u eliminaciji mogućnost za
korupciju.  “Građani nemaju nikakve koristi od nepotrebnih
administrativnih  i  pravnih  podjela,  dok  to  svakako  imaju
kriminalci i korumpirani dužnosnici”, rekao je on.

On je također dodao da je revizija računa entitetskih vlada,
koja je provedena u toku tri mjeseca na proljeće 2001. godine,
za  rezultat  imala  –  što  je  i  dalje  slučaj  –  izricanje
krivičnih  presuda.

Što se tiče državnog nivoa, visoki predstavnik je pozvao na
energičnu provedbu Plana aktivnosti za borbu protiv korupcije



Vijeća ministara, koji je predstavljen javnosti u martu ove
godine.  On je također rekao da će reforma sudstva, pokrenuta
nakon  osnivanja  Nezavisne  sudske  komisije  početkom  2001.
godine, a koja se sada intenzivira, osigurati daljnju podršku
borbi protiv korupcije.  “Efikasna reforma je jedino održiva
ako imamo efikasne institucije.  Nije nikakva tajna da ja
planiram osnivanje tijela koja će služiti kao sredstvo za
ubrzanu reformu sudstva”, rekao je visoki predstavnik.  On je
dodao  da  će  to  “omogućiti  provođenje  energičnije  provjere
sudija i tužilaca, kao i sveukupno restrukturiranje sudskog
sistema kako bi se učinio efikasnim”.


